
Sondag,  27 Augustus 2023 

Skriflesing: Openbaring 4:1-11  

Tema:  Dis weer ‘n bietjie tyd om na die huis van die Here te kom.  

 

Skriflesing  

Openbaring 4:1-11 

God sit op die troon 

1Hierna het ek, Johannes, in die hemel ’n deur gesien wat oopgemaak is, en die stem, soos die 

geluid van ’n trompet, wat ek die eerste keer met my hoor praat het, het gesê: “Kom op hierheen, 

en Ek sal vir jou wys wat hierna moet gebeur.” 

2Onmiddellik is ek deur die Gees meegevoer. Ek het gesien daar staan ’n troon in die hemel en op 

die troon sit daar Iemand. 3Sy voorkoms was soos opaal en karneool. Om die troon was daar ’n 

reënboog met die glans van smarag. 4Reg rondom die troon was daar vier en twintig ander trone, 

en op die trone het daar vier en twintig ouderlinge gesit. Hulle het wit klere aangehad, en op hulle 

koppe was daar goue krone. 5Daar het weerligstrale, dreunings en donderslae van die troon af 

gekom. Vlak voor die troon het sewe fakkels helder gebrand. Dit is die sewe Geeste van God. 

6Voor die troon was dit soos ’n spieëlgladde see, helder soos kristal. 

Naby, rondom die troon, was daar vier lewende wesens, vol oë van voor en van agter. 7Die eerste 

lewende wese het soos ’n leeu gelyk en die tweede soos ’n bul; die derde het ’n gesig soos dié 

van ’n mens gehad en die vierde het gelyk soos ’n arend wat vlieg. 8Elkeen van die vier lewende 

wesens het ses vlerke gehad, wat aan die bokant en aan die onderkant vol oë was. Hulle het dag 

en nag sonder om te rus, gesê: 

“Heilig, heilig, heilig 

is die Here God, die Almagtige, 

Hy wat was en wat is en wat kom.” 

9Elke keer wanneer die lewende wesens heerlikheid, eer en dank toebring aan Hom wat op die 

troon sit, wat tot in alle ewigheid lewe, 10kniel die vier en twintig ouderlinge voor Hom wat op die 

troon sit, en aanbid Hom wat tot in alle ewigheid lewe. Hulle sit dan hulle krone voor die troon neer 

en sê: 

11“Here, ons God, U is waardig om die heerlikheid en die eer en die mag te ontvang omdat U alles 

geskep het; 

deur u wil het alles ontstaan en is dit geskep.” 

“...bevoorreg is hulle wat die woord van God hoor en dit onderhou.” – Lukas 11:28 

Preek  

Geliefde broers en susters -  

Inleiding  

Wie is God vir jou? 

Dis nie ons tema vir die preek nie, maar dis nogal ‘n belangrike vraag vir ‘n gelowige.  

 

Is God jou skepper? 

As Hy jou geskape het, is Hy betrokke in jou lewe of is Hy maar net daar iewers? 

As God betrokke is in jou lewe, hoe betrokke moet jy wees met God? 

As God jou gemaak het vir hierdie lewe, is daar enige iets na hierdie lewe? 

As daar meer is as hierdie lewe, hoe kan ons met God ‘n reling tref dat ons na hierdie lewe ook 

deel sal wees van dit wat hier volg? 

 

Miskien moet mens ook vra – hoe belangrik is God vir my, al weet ek Hy is daar? Want God kan 

daar wees, maar jy gee dalk nie regtig te veel aandag die Wese wat jou geskape het nie, want 

terwyl dinge nie te druk is nie, gaan jy nie regtig te veel van jou tyd op prys sit om Hom te ken nie. 

Dit sal dalk gebeur wanneer die lewe jou oorweldig of wanneer alles drasties verander, maar jy sal 

daardie brug oorgaan wanneer jy daar kom.  

 

Ek weet nie – Wie is God vir jou? 

  

Ons almal het prioriteite. Daar is dinge wat vir my belangrik is wat nie vir jou belangrik is nie, en 

daar is dinge wat vir jou belangrik is wat nie vir my belangrik is nie. Jou woorde, jou dade en jou 

denke getuig van wat belangrik vir jou is.  

Wat vir jou belangrik is, is nie noodwendig meer reg as wat vir my belangrik is nie. Maar wat vir 

jou belangrik is sal ‘n inpak hê op jou manier van lewe en hoe jy die wêreld rondom jou beleef en 

ervaar, wat weer terug werk in hoe jy kies om te wees in hierdie wêreld of hierdie werklikheid (as 

jy wil). 

  

En weet u wat, net jy kan besluit hoe belangrik God vir jou is.  



ds. Jaco van Sittert| 2023 

 

 

3       

Jy kan vir my sê dat ‘n Ford bakkie is die beste bakkie wat daar bestaan, maar as ek groot geword 

het in ‘n huis waar my pa ‘n Toyota gery het en ek, as eerste kar, ‘n betroubare Toyota gehad het, 

dan sal ek vir jou kan sê, “Dis waarskynlik nie ‘n slegte kar nie, maar ek hou by Toyota”.  

 

Net so, kan jy die puikste preke hoor, die beste predikant hê wat foutloos jou ondersteun en 

bemoedig, die gemaklikste kerkgebou en fasiliteite hê, die beste klank en atmosfeer, maar as jy 

anders besluit dan maak al daardie dinge nie regtig saak nie.  

 

As God vir jou ‘n Vader is, jou Alpha en Omega, dan is al die ander dinge opsioneel. As God vir 

jou net ‘n idee is, dan is al die ander dinge net so belangrik as God en hang dit af van hoe die 

oomblik die storie dikteer.  

 

Uitbou  

Broers en susters, dis nog altyd in jou hande. Jy moet maar besluit. En dit bring my by ons tema 

vir die preek - Dis weer ‘n bietjie tyd om na die huis van die Here te kom. 

 

Ek wil hê u moet die tema reg hoor. Dis nie ek wat gemeentelede wil aanmoedig om meer in die 

erediens te kom sit nie(alhoewel ‘n mens baie keer wonder waarom sukkel mense om dit maar net 

by te woon, want jy kan net wen).  

Die tema is vir diegene wat vir God sien as hulle Vader, hulle Alpha en hulle Omega. Dit wil vir jou 

sê, as jy vanoggend saam met Johannes in die troon kamer van God kan in kyk, omdat jy tyd 

maak om in die huis van die Here in te loer (dis nou hierdie troon kamer in ons gelese gedeelte) 

dan sal jy net weer verseker word dat God, jou Alpha en Omega, regeer tot in ewigheid en al die 

prys en glorie moet aan Hom gaan!   

 

Johannes se eerste visioen in Openbaring was oor die 7 gemeentes. Die tweede visioen wat hy 

ontvang is hierdie inloer in die troon kamer van God.  

Hoofstuk 1 is ‘n inleiding vir Openbaring.  

Hoofstyk 2 en 3 behandel die briewe aan die 7 gemeentes. 

Hoofstuk 4 en 5 wys vir ons die hemel.  

 

Onthou, Johannes praat hopelik hier met mense wat gekies het om God te wil ken. Johannes 

praat met mense wat hulle hele lewe aangepas het om deur hulle geloof elke dag liefde gewend 

te leef. Hierdie beleef swaarkry weens hulle geloof in God. En daarom het ons vir Johannes wat 

vir julle eintlik sê - Dis ‘n bietjie tyd om na die huis van die Here te kom. Of anders gestel – kyk 

gou saam met my na die troon kamer van God en word herinner van Wie werklik in beheer van 

die heelal is.  

 

Die gees neem vir Johannes en trek die gordyn tussen hemel en aarde weg. Ons kyk in die 

beheer kamer van die heelal in.  

 

Hy sien ‘n hoë troon en op die troon sit daar iemand. Sy voorkoms # opaal en karneool.  

Hierdie gesteentes is pragtige stene en in daardie tyd was dit besonders en so word God 

voorgestel.  

 

Daar is ‘n # reënboog om die troon en dit wys terug na Noag. God het ‘n verbond, ‘n ooreenkoms, 

met die mens wat tot vandag toe nog steeds geld. Dit getuig van God se ontferming vir sy kinders.  

 

Daar is # 24 ouderlinge wat die kerk simbolieser. Heelwaarskynlik die 12 stamme van Israel en 

die 12 apostels. Dis die kerk wat God met diepe en innige liefde aanbid en dien.  

 

Johannes sien weerligstrale, hoor dreunings en donderslae wat wys op die mag van God. 

 

Daar is # 7 fakkels wat helder brand. Sewe wat die volmaakte heiligheid aandui. Dis die Heilige 

Gees, die volmaakte teenwoordigheid van God.  

 

Dan sien ons # 4 Lewende wesens en hulle verteenwoordig die lewende skepping. Dink aan 

Genesis 2 en 3 en dan sien ons dat hulle alle soorte diere verteenwoordig. Die oë op die vlerke 

sien God se grootheid raak. En dan hoor ons dat hierdie wesens, m.a.w. die hele aardse 

skepping, dag en nag, sonder ophou die Here op Sy troon aanbid met hierdie woorde: 

 

# “Heilig, heilig, heilig is die Here God, die Almagtige, Hy wat was en wat is en wat kom.” 

 

 Broers en susters, dis hoekom ons hier inloer in die huis van die Here. Daar word vir Johannes 

gewys hoe groot God is. Alles en almal wie se oë en ore werklik oop is, is duidelik bewus daarvan 



ds. Jaco van Sittert| 2023 

 

 

5       

dat God beheer het van alles wat bestaan. En as jy God sien as jou Vader, jou begin en einde, 

dan sien kan mens nie anders as om Sy naam te aanbid nie.  

 

En dis nie al nie. Johannes sien dat elke keer wanneer die vier wesens die Here eer en dank 

toebring, dan kniel die vier en twintig ouderlinge(die kerk, die liggaam van Christus) voor God en 

aanbid Hom. En alhoewel hulle ook belangrik is, sit hulle, hulle krone voor God se troon neer en 

sê: 

# “Here, ons God, U is waardig om die heerlikheid en die eer en die mag te ontvang omdat U alles 

geskep het; deur u wil het alles ontstaan en is dit geskep.” 

 

En elke een van ons wat vandag hier in hierdie kerk sit, stem saam. En elke gelowige wat deur 

God se kerk lewe, hulle gawes deel, hulle liefde deel, hulle stemme in sang saamvoeg en saam 

kom in gebed en saam werk in God se kerk, stem saam.  

   

Domitianus, die Romeinse keiser, wou hê mense moet hom aanbid en vir hom sê wat hierdie 24 

ouderlinge aan God sê. Maar hier hoor ons dat net God so aanbid sal word.  

Johannes deel dan hierdie visioen an die gemeentes om daardeur vir hulle dit duidelik te maak 

dat, as jy God ken, as jy Hom lief het (soos hierdie wesens, engele en ouderlinge), as jy Hom dien 

en na hom toe kom(Johannes het na die troon kamer gegaan; nie anders om nie), dan sal jy 

vrede vind en vertroue vind dat God regeer tot in ewigheid.  

 

Broers en susters, ek lig graag 2 dinge uit.  

 

Eerstens – Johannes sien baie duidelik dat God groot is, dat God alles is, dat God die begin en 

die einde is, die Skepper is en dit was en ook sal wees. Hy sien dat God is groot(en selfs veel 

groter was wat hierdie beelde vir ons kan laat besef).  

 

Maar tweedens – As jy kies om te definieer wie God vir jou is dan besef jy dat jy ‘n groot, oneindig 

groot geskenk van die Skepper(van alle dinge) ontvang het deur die feit dat Hy jou Vader genoem 

wil word. Jy hoor dat hierdie Almagtige God, Skepper van die hemel en aarde, het jou lief en Hy 

neem jou met Hom saam tot in ewigheid, ongeag of jy dink jy is dit werd of nie. 

 

Wat maak jy daarmee?  

Wag jy dat God na jou toe kom, in enige vorm(die kerk, die predikant, jou familie, jou kinders, jou 

ouers, jou vriende). Johannes is na God toe geneem. Na God toe. En daar waar hy – die huis van 

die Here betree het, het hy net weereens besef dat God sy, jou, my en alle lewende wesens se 

lof, aanbidding en gehoorsaamheid waardig is.  

 

Ons gaan nou aan die tafel van die Here sit. Dit simboliseer God, wat Skepper en Koning van 

alles is, se liefde vir jou deur Sy Seun, Jesus Christus. Ons moet oor ons voete val om Hom te 

aanbid, te loof, te dien, ongeag wat ons vir ons lof, aanbidding en diens terug kry, want in Christus 

is ons kinders van God. Nou en tot in ewigheid.  

 

Slot  

Ek sluit af met dit –  

Jy het jou prioriteite en jy kan kies wat vir jou belangrik is.  

Johannes wys vir die gemeentes – Kyk, God is die belangrikste vir die kerk, die gelowiges en 

eintlik die heelal! 

 

Waarom kom jy kerk toe en ondersteun jy die liggaam van Christus of lees jy jou Bybel, of bid jy of 

leef jy Jesus se voorbeeld by die huis, by die werk, tussen jou vriende uit?  

 

Die vier wesens en die 24 ouderlinge sê: dis omdat – ons God, waardig is om die heerlikheid en 

die eer en die mag te ontvang omdat Hy alles geskep het! 

 

Wat Johannes hier openbaar is dat jy moet wel bewus wees van wie God is en dan vra wie God 

vir jou is. En dit sal bepaal wat jou gesindheid is, wat jou manier van lewe is en of daar vrede en 

berusting in jou hart is weens jou erns met God.  

Kom ons dink daaroor na wanneer ons deel in ons herdenking van Jesus se groot liefde vir alle 

mense aan die kruis.  

Amen 

